
Met die afdeling Litera tree ons toe tot die mark vir skeppende werk in al die tale 
waar daar normaalweg in Literator geskryf word.

Dit is die wens van die Redaksie dat die gedigte en kortverhale wat hierby 
verskyn, baie gedigte, kortverhale en prosa- en dramafragmente in ander 
inheemse tale sal roep, sodat hierdie blad één geïntegreerde beeld van die korter 
skryfwerk van jong Suid-Afrikaanse skrywers kan bied.

Dit is met vreugde dat ons die uitnodiging aan veral digters en 
kortverhaalskrywers rig om skeppende werk voor te lê vir plasing in hierdie 
rubriek, met die voorbehoud dat ons nie oor die mannekrag beskik om daaroor te 
korrespondeer nie. Bydraes in viervoud moet in dubbelspasiëring getik wees, 
met die naam en adres van die insender regs bo aan die eerste blad van gekramde 
tekste en op elke losbladvel wat gestuur word.

Stuur alle bydraes aan die Hoofredakteur, Literator (629), Buro vir 
Wetenskaplike Tydskrifte, Privaatsak X6001, Potchefstroom 2520.

Section for creative writing

In introducing the section Litera we are entering the market for creative work in 
all the languages that Literator normally caters for. It is the wish of the Editorial 
Board that the poems and short stories printed in this issue will only be the 
precursor of many poems, short stories, prose and drama fragments in all the 
indigenous languages, so that the journal will be able to present one integrated 
image of the short pieces of writing which young South Africans can offer.

It is with great joy that we extend this invitation to especially poets and short 
fiction writers to submit creative work with a view to publishing them in this 
section. The only reservation is that we do not have the manpower to enter into 
correspodence about the works submitted. Four copies of contributions have to 
be submitted. The submissions have to be typed in double spacing, with the 
name and address of the author at the top right of the first page of stapled text, 
and on every loose sheet sent in.

Send all contributions to the Editor-in-Chief, Literator, (629), Bureau for 
Scholarly Journals, Private Bag X6001, Potchefstroom 2520.

Rubríek vir skeppende werk

Marguerite Enslin

Palmsondag met Palestrina

sy stabat mater vloei in 
kleurgestraalde koue lig as 
spikkels stof so langsaam daal 
en styg by elke asemteug van 
die bedroefde gees

dit is palmsondag as die koor 
finaal gewit en swart gelid 
die somber maagd se hande en 
verbleikte engele sien bid 
om uit die koue mure in 
die warm son te stap en 
kinders tussen geel gevlerkte 
blomme neer te sit

Die verhaal van Maria se smart, jaarliks sedert 
1589 op Palmsondag gesing.

Gedigle /Poems

Marguerite Enslin

Sel

aan hierdie spel
hang die nag tussen jou en my
vier mure

met elke skuif 
loer ek jou vingers af 
en meet die skemer afstand 
tussen tralies -
net aan jou mondhoek kan ek raai 
wat jy  bedink

want soos ’n hokgeslane arend 
mik jou oë ver verby

verby die oerbekende spel met my

Jack Herbert

Ophelia

Her death was doubtful. Perhaps
An accident; her distraught fingers
Trying to hang her coronets
Upon a willow-branch that turned out rotten.
Or yearnings for the moist element that flows.
The silver flux of waters and of waves.
With eelgrass wavering from the riverbed 
Like flames of emerald in aquatic mist 
Reverberating slowly as through time.

At first, her court-dress quite puffed up with air.
She drifted dowoi the mirror of the stream.
Her skirts ballooning outward like full moons,
Her swansong echoing snatches of old tunes:
A radiant figure then and there laid out 
In floating folds of matter, her moving sliroud;
Till having thirstily drunk up their fill.
The sleeves and petticoats drag her down
Into a sullied death: her eyelids changed
To fishes’ scales, her whitened fingernails
To tiny crescents arched above the velvet river-mud.

Jack Herbert

Shakespeare’s ‘Richard IIP
One image only frightens here:
That of the sea and the sea’s domain.
In Clarence’s brilliant dream 
No swallowing gulf of dark forgetfulness.

These kings and stately ladies 
Fulfil their fates
Far from the waves’ demented roar.
Their heavy smell o f brine.

Yet here the world is also tumbling:
The antics of a master-juggler 
Where conscience (mere cowardice)
Mutinies against the self 
All else being gross charade;
Role-play and rhetoric echoing 
A perfect symmetry throughout.

While the Tower,
The Tower squatly broods.
Shadowing life’s stage with its canopy of blood.

Gedigte /Poems________________________________________________

Pieter Verster

Bloed
Die lewensbloed ontbreek 
en die beendere verwit in die sand 
lê die sleepsel van die slang oneweredig 
en onpresies maar teen die skedel aan.

Henning Pieterse (1956)

Antropofaag

saans inoeg na werk 
praat Jeffrey Dahmer 
laventeliiane op die esplanade 
na sy kamer 
om

bied hul sjokolade 
vir ’n eskapade

berekend meet en pas hy 
saag en kap hy 
totdat al die lekker lywe 
pro-knis-ties pas 
en doodmooi bloei

Dirk van Niekerk

Stem uit 1942

... what are a hundred milhon deaths? When one has 
served in a war, one hardly knows what a dead man 
is, after a while. And since a dead man has no 
substance, unless one has actually seen him dead, a 
hundred million corpses broadcast through history 
are no more than a ptiff o f smoke on the imagination.
Albert Camus in “The Plague” (“La Peste”).

Ek loop nog met krukke toe ek op ’n mooi herfsdag in 1942 op die stasie in die 
Oos-Vrystaat afklim. Daar was min mense op die trein; toe ek klaar gesukkel 
het om my bagasie af te laai, het almal reeds verdwyn, te voet die een en ’n half 
my! na die dorp toe of saam met mense wat hulle ingewag het.

Die enigste geluid is die gekraak van die treinwiele soos hulle begin afkoel. 
Agter die ry stasiegeboutjies lê die dorp waar ek grootgeword het. Toe die trein 
om die laaste bult stoom, het ek reeds die kerktoring gesien, die rooi dakke en die 
bome langs die strate, die herfskleure gloeiend in die sonlig.

In dié stilte vergeet ek vir ’n paar oomblikke die oorlog in Noord-Afrika se 
woestyn en die weke in die hospitaal in Pretoria; dan voel ek weer die tamheid en 
die pyii.

Pa-hulle is nie op die stasie nie. My telegram lê seker nog in die poskantoor, 
anders sou Ma aan Pa getorring het om ’n uur vroeer te kom staan en wag, oë 
turend na die bult waar ’n mens die rook kan sien lank voordat die trein begin 
fluit op die draai anderkant die vendusiekrale.

Verlig sien ek oom Kallie Pieterse by die hek inry met die Koóperasie se 
vragmotor. Ek gaan so vinnig as moontlik na die goederekantoor waar hy wag 
om ’n vrag te laai. Ek onthou hoe hy skrik as hy skielik iets agter hom hoor -  
soos die Saterdagoggend toe Jan Booysen voor die Kooperasiewinkel agter hom 
gaan staan en “slang!” geskree het. Oom Kallie het aan die hardloop gegaan, tot 
doer anderkant Obie se garage, ’n goeie honderd tree verder. Hy was woedend, 
maar na ’n paar paaiende woorde van Jan was hulle weer vriende, “Eendag is 
eendag,” het Pa gesê, “gaan iemand spyt wees oor die lawwigheid”.

Om nie skielik van agter af op hom af te kom nie, loop ek ’n wye draai.

Stem uit 1942

“Is dit tog nie Dewald nie?” sê hy toe ek voor hom staan. Dit lyk of hy bly is om 
my te sien.

“Dag, oom Kallie. Gaan dit goed?” Hy gryp my hand en begin om dit woes te 
skud. Dit pyn in my borskas; ek probeer dapper glimlag.

“Nie te sleg nie, Oom, solank ek by Oom ’n lift kan bedel.”

“Alte seker, my maat. Laat ek net eers die klomp sakke oplaai.”

Op pad huis toe sien ek hy probeer hard om by die krukke en my skewe, hoi 
linkerwang verby te kyk. Nogal fyngevoelig, besef ek. Glad nie so knoffelrig as 
wat die skoolkinders altyd gemaak het nie.

Ma is alleen by die huis en besig om die middagete op die stoof te sit. Die 
voordeur is nie gesluit nie en ek stap in. Ma kom op ’n drafstappie uit die 
kombuis. Ek probeer stewig staan toe sy my omliels.

“Ek is so bly, my kind,” se sy nadat die snikke bedaar het.

“Hoekom het jy  tog nie laat weet nie?”

“Ek het, Ma. Gister vroeg al ’n telegram gestuur.”

“Dan le dit nog by ou juffrou Scheepers. Sy is regtig moedswillig vandat daardie 
broer van haar in die intemeringskamp gegooi is. Maar hoe gaan dit met die 
wonde? Die vuilgoedse Rommel. Kyk hoe lyk jy  -  ’n geraamte.”

“Dit gaan beter, Ma. My binnegoed is aanmekaar gewerk en my ribbes is amper 
reg, behalwe vir die seer. Hierdie been is nog in gips.”

“En hierdie?” Sy streel oor my wang.

“Hulle moet die kakebeen weer breek en las oor drie weke of so. ’n Mens sal 
altyd kan sien waar dit reggemaak is, maar ek sal oukei wees, Ma.”

“Toemaar, my kind, jy  lewe. Net jammer jy moet so gou weer weg.”

Pa kom huis toe en bly die middag tuis. 0ns sit en geseis tot lank na ete -  oor 
alles behalwe die oorlog en die dag toe ek gewond is. Ek gaan vyfuur bed toe en 
slaap soos ’n klip.

Die volgende oggend vertel Ma dat Johnny en Estelle wat in 1939 saam met my 
in matriek was, verloof geraak het. Johnny was my beste maat en ek gaan die 
middag na hulle toe -  ek brand om iemand te vertel van Lina, die meisie wat in 
die hospitaal na my gekom het toe my wêreid uit pyn bestaan het.

Dirk van Niekerk

Ek kry Johnny by Estelle se huis. Nadat ons gegroet het, sê hy: “Ek het gesien 
toe jy  gister saam met com Kallie by die huis kom. Wou jou darem ’n kansie gee 
cm te rus.”

“Die arme com Kallie, ” sê Estelle. “Ek word so kwaad as mense horn gedurig 
terg. Soos daardie broertjie van Linda Landman, Frikkie -  hy was mos in 
standerd sewe toe ons in matriek was -  hy is nou in matriek. Jy onthou seker wat 
jou pa gesê het, Dewald?”

Ek en Johnny kuier weer bymekaar soos in ons skooldae en soms gaan ons drie 
saam met ander jongmense uit. Ek ervaar hoe skerp en bitter die onenigheid oor 
ons deelneme aan die oorlog geword het; hoe dit oral kop uitsteek, tot in die kerk 
en die skool. Johnny vertel my met ’n bewolkte gesig dat Estelle se ouers teen 
hulle verlowing gekant was omdat hy nie ’n Sap is nie. Ek glimlag: Lina se pa 
wou haar belet om my te sien omdat ek ’n Rooilussie is.

Ek vermy die geweldpraatjies in die dorp sover ek kan. Die mense weet nie wat 
oorlog is nie: die tenks wat op jou aanstorm, die kabaal van die tenkafweer en 
die bomwerpers, die geknetter van die masjiengewere, die stof en die bloed en 
die gewondes wat roep tussen die dooies by Sidi Resegli. Vir hierdie mense is 
oorlog stories in Die Volksblad en The Friend en berigte oor die paar krapperige 
draadlose op die dorp.

Die nuus dat oom Kallie by die tuiswag aangesluit het, sorg vir die ligter sy. 
Mense spot oor hoe hy gaan skrik en die geweer weggooi as iemand skielik agter 
hom nies.

“Nog ’n geweer vir die Ossewa-Brandwag,” se Jan Booysen. Ek merk hoedat 
Estelle haar vererg.

’n Paar dae voordat ek moet vertrek, roep Johnny kort na nege-uur die aand by 
my venster. Ek is al in die bed. In die lig wat deur die venster op hom val, merk 
ek dat hy bleek en ontsteld is. Ek roep na Pa om die voordeur oop te sluit, want 
my krukke het ek onder my bed ingeskuif.

Dit gaan oor Frikkie en Gawie en oom Kallie, blyk dit toe Johnny eindelik kan 
praat. Frikkie het vroeer die aand na Gawie se huis om die hoek langs die 
poskantoor gegaan om skoolwerk te bespreek. Hy is omtrent vyf voor nege weg, 
net voor die aandklok gelui het. Kort daama was daar ’n geweerskoot by die 
poskantoor. Mense het oom Kallie kennend na die dokter se huis toe sien 
hardloop. Sy geweer het op die sypaadjie gelê. Frikkie het by Gawie gekniel en 
aanhoudend na hom geroep.

Stem uit 1942

Toe ek saam met Pa en Ma en Jolinny daar aankom, is die dokter reeds daar. Ek 
sien hoe hy sy kop skud. Toe vra hy iemand om Frikkie spreekkamer toe te neem 
vir ’n inspuiting. Ek luister na die gesprekke om my. Gawie het seker nadat hy 
’n entjie saam met Frikkie geloop het, teruggedraai en op oom Kallie afgekom 
waar hy by die poskantoor wagstaan. Die ou het natuurlik geskrik en per ongeluk 
die sneller getrek.

Toe Pa die volgende middag tuiskom, vertel hy van die verslaenheid in die dorp. 
Ou vyande raak aangedaan as hulle mekaar na jare groet. 0 ns merk dit ook in 
die stampvol kerk die dag met die begrafhis. ’n Skoolmaat met ’n OB-wapentjie 
op sy lapel wat my ’n paar dae gelede ’n donnerse hanskakie genoem het, sit sy 
hand op my skouer toe hy my gedemp dagsê.

Frikkie is een van die draers by die graf. Hy is bleek en kyk heeltyd strak voor 
hom uit.

Oom Kallie staan heeltemal eenkant. Na die begrafhis gaan hy saam met sersant 
Els na die aanklagkantoor. Ons ander is na die kerksaal vir verversings. Frikkie 
staan ’n rukkie daar rond; toe stap hy na sy pa toe en praat fluisterend met hom. 
Daama gaan hulle twee saam na Gawie se pa. Mnr. Landman sê iets aan hom. 
Toe gaan die twee mans saam by die deur uit, met ’n stroewe Frikkie agtema.

Estelle en Johnny en ’n paar ander het op die stoepie van die oorvol saal staan en 
koffie drink. Toe ek buite kom, wys Johnny na waar die drie verby die 
poskantoor loop. Hulle stap tot by die polisiestasie; dan gaan hulle die 
aanklagkantoor binne.

Twee dae later kom Frikkie in skooltyd by my aan met sy pa se ou DKW- 
motortjie. In 1940 het ’n ooriogsgesinde glo een nag ’n nagemmer in dié motor 
omgekeer om sy anti-Duitse gevoelens naamloos te betuig.

Terwyl ons gesels, dink ek daaraan hoe die dorp weer sy gang gaan: die 
begrafhis vergete, die meelewing verdring deur ’n nuwe twispunt. Wie se skuld 
die voorval eintlik is, Jan Smuts wat simpel ouens bewapen of Hans van 
Rensburg se OB, Frikkie wat nie respek geleer is nie en optree of Gawie se dood 
hom glad nie raak nie,

“Ek moet met jou praat, Dewald,” sê Frikkie eindelik, “Jy ken mos al die ropes. 
Jy moet asseblief saam met my gaan. Ek wil die Rooi Eed gaan teken; hier moet 
ek weg so gou ek kan.”

“Wat van die skool, Frikkie? En jou pa-hulle; hulle is mos teen die ooriog? 
Hulle sal my blameer,” maak ek beswaar.

Dirk van Niekerk

“My pa wou my eers vrekmaak,” antwoord hy, “maar vanmore het hy gesê ek 
moet met jou praat. Jy weet mos wat sê die mense nou.”

“Ek weet, maar moenie te gou besluit nie. ”

“Dewald, ek sweer ek het die oom nie skrikgemaak om snaaks te wees nie. 0ns 
het om die hoek gekom. Ek het gesê “naand oom” en toe het hy “jou bliksem” 
geskree en .. toe die skoot. Maar ek het hom al soveel keer geterg. As dit nie 
dáárvoor was nie ...”

Hy kyk ’n paar oomblikke af op die vloer.

“Ek is te vrot om self te doen wat gedoen moet word. Ek wil Noorde toe gaan 
dat die Jerries dit met my doen.”

Ek dink aan die laaste geveg, toe ek byna vir dood laat lê is. Hoewel die tyd, die 
kort tydjie, reeds die afgryslikheid getemper het, wil ek deur die venster uitreik 
buite toe om seker te maak dat ek hier in my kamer by die huis sit.

“Jy weet nie waarvan jy praat nie, Frikkie,” sê ek ergerlik.

Ek kyk in sy oë.

Ek draai my gesig weg.

Van die pyn af weg.

